
Artesania in mustra in su Cabu de Susu de Sardigna – S’artesania de su connotu barbaritzinu in mustra in su Padiglione Tavolara de Tàtari, sa faina cuncordada dae Confartesania Nùgoro Ogiastra e finantziada dae su GAL Barbàgia a intro de su progetu “Retza Noa de is Artesanos de Barbàgia”.

Sunt 14 is impresas chi traballant sa linna e is metallos, iscarpitas e peddàmene, sartoria e bestimentas, prendas, istèrgiu de terra e tzeràmica, màscheras, arròba tèssia e àteras cosas de arte, chi arribant dae 8 biddas, chi fintzas a su 30 de abrile ant a mustrare is produsimentos issoro in su “Salone de is Butegas”, s’àrea dedicada a is mustras de Tavolara contivigiada dae Confartesania de Tàtari.

“Is produsimentos chi amegamus de mustrare inoghe in Tàtari”, narant Giuseppe Pireddu e Pietro Mazzette, presidente e segretàriu de Confartesania Nùgoro Ogiastra, “non sunt isceti una richesa pro s’estètica de su territòriu, ma sunt fintzas unu ponte intra de su tempus passadu e cussu presente, alloghende s’istòria e avalorende s’identidade culturale de su logu”.

Custa est sa prima faina de sa Retza Noa de is artesanos de Barbàgia, progetu nàschidu in su 2023 e chi ddoe ant pigadu parte is Comunes de Orane, Orgòsolo e Oroteddi, cun s’agiudu e su patrotzìniu de is Comunes de Otzana, Fonne, Uliana, Mamujada, chi faghent parte de s’àrea de su GAL Barbàgia.

Sa punna de su progetu est sa de sutaliniare s’importu de su connòschere deretu is produsimentos de s’artesania artìstica sarda, prus che totu de cussa de Barbàgia, e duncas de assegurare s’identificabilidade de su territòriu e de promòvere sa visibilidade siat de is siendas, siat de su chi produent. Ma fintzas sa de afortiare sa cooperatzione intra de is impresas artesanas, sa de avalorare e bèndere is produsimentos de su logu e su de favorèssere s’impreu de is matèrias primas de su territòriu.

A pustis de Tàtari, cumentzende dae su mese de maju is prodùsidos in mustra ddos at a acasagiare sa butega provisòria noa de sa “Retza”, chi at a abèrrere in Terranoa, in sa Galleria Marchioni, in Cursu de Umberto. Ma is fainas de su progetu Retza Noa de is Artesanos de Barbàgia ant a sighire in s’istadiale puru.

Antoni Nàtziu Garau

Faina fata cun s’agiudu de sa Regione Sardigna – IMPRENTAS 2023-2024 – L.R. 22/2018, art. 22.

